
Аннотация. Формирование исторического сознания представляет собой постоянный целенаправленный процесс накопления качественных трансформаций основных событии, которую нельзя исключить из общего русла экономических и социальных процессов происходящих в стране.

Abstract. The formation of historical consciousness is a constant purposeful process of accumulation of qualitative transformations of the main events, which cannot be excluded from the general course of economic and social processes taking place in the country.

Оңтүстік Қазақстан облысы- қазақ жерінің тарихы терең, инфрақұрылымы дамыған, өнеркәсіптік және ғылыми- мәдени әлеуеті жағынан маңызды өңірлерінің бірі. Елбасымыз Н.Ә.Назарбаев : «Оңтүстік- қазақтың қаймағы шайқалмаған жері. Бұл өңір шуақты күнімен, халқының жомарттығымен, меймандостығымен, салт-дәстүрге беріктігімен, ең бастысы еңбексүйгіштігімен ерекшеленеді. Сіздерге әр келген сайын Оңтүстік Қазақстандықтардың өз өлкесін гүлдендірумен, тұрмыс-тіршіліктерін жақсарта түсумен қатар өздерінің негізгі түп-тамырын ұмытпай, әдемі жалғастырып жатқанын көремін»,- деп өте орынды айтқан еді.
 Соғыстан кейінгі кезеңде Қазақстанның барлық өңірі сияқты Оңтүстік Қазақстан облысында да көптеген қиыншылықтар болып жатты.Өнеркәсіп саласында, ауыл шаруашылығында, денсаулық сақтау ісінде, білім беру ісі және мәдени құрылысты дамытуда маман кадрлардың жетіспеуі елеулі іркілістерге әкелді.Соғыс кезінде облысымызға қоныс аударған бірқатар кәсіби мамандар туған өңірлеріне қайтса, жергілікті білікті кадрлардың үлкен бөлігі майданнан оралмаған еді. 
 Мұрағаттардағы статистикалық деректер бойынша Оңтүстік Қазақстан облысында 1950 жылы 29272 нәресте өмір есігін ашып, ол 1949 жылмен салыстырғанда 2470 сәбиге толыққан. Оның ішінде ауылдық елді мекендерде 20267 сәби дүниеге келсе, қалалық елді мекендерде 9005 нәресте туылған екен. Сонымен бір мезгілде денсаулық сақтау ошақтарының жетіспеушілігі, білікті маман дәрігерлердің тапшылығы, қарапайым санитарлық нормалардың сақталмауы, тұрғындардың сапалы ауыз сумен қамтамасыз етілмеуі т.б. себептер ересектер және балалар өлімінің жиі болуына алып келіп отырған. Бұл кезеңде ересектер арасында жүрек ауруларымен 6%, ішек-асқазан ауруларымен 6,3 %, өкпе қабынуымен 14 % адамдар ауырып қайтыс болған. Ал жұқпалы аурулардың негізгі ошағы Шымкент қаласында тіркелген [1].50-ші жылдардың екінші жартысынан бастап Оңтүстік Қазақстан облысында денсаулық сақтау ісінде елеулі ілгері басушылық байқалды. 1955-1959 жылдары облыс көлемінде, 15 дәрігерлік емдеу пункттері, 33 колхоз перзентханалары, 37 фельдшерлік емдеу пункттері, 38 қалалық және аудандық ауруханалар, ауданға қарасты 70 ауылдық ауруханалар, 385 акушерлік-фельдшерлік пункттер жұмыс істеді. Осы кезеңде аудандық ауруханаларды ірілендіру, медициналық жабдықтармен қамтамасыз ету, мамандандырылған төсек санын көбейту, сондай- ақ жылжымалы медициналық жәрдем ұйымдастыру ауылдық елді мекендердегі денсаулық сақтау ісін едәуір жақсартты. Бұл жылдары облыс ауруханаларындағы төсектер саны 69%-ға артса, кәсіби жоғары білімді дәрігерлер саны 44,5 %-ды құрады [2].
 ХХ ғасырдың 60-шы жылдарында мәдени-ағарту мекемелері, оқу орындары республиканың, облыстың әлеуметтік-экономикалық, мәдени дамуында үлкен роль атқарды. Ал ауылдық елді мекендердегі мәдени дамуда негізгі жүкті кітапханалар, қызыл отаулар, клубтар, мектептер көтерді. Бұл ретте мәдениет ошақтарының, білім беру мекемелерінің көпшілігінің тозығы жеткен ескі ғимараттарда орналасқанын, ал бұның өзі өз кезегінде мәдени- ағарту жұмыстарын жүргізуге үлкен кедергі келтіргенін айта кеткен жөн. Сонымен қатар бұқаралық кітапханалар, мәдениет үйлері, клубтар мемлекет қаржысымен де, сондай-ақ колхоздардың және кәсіподақтардың қаржыларына да салына бастады. Сол кезеңдегі клубтар, мәдениет үйлері, кітапханалар өндіріс озаттарымен, соғыс ардагерлерімен, жазушылармен кездесулер өткізіп тұрды. Клубтар мен мәдениет үйлері жанында көркемөнерпаздар үйірмелері, зоотехника және ауыл шаруашылығын механикаландыру жөнінде курстар ұйымдастырылып отырды.
 1960 жылғы мұрағат деректеріне жүгінсек, Оңтүстік Қазақстан облысында 282 клуб (оның ішінде 28 клуб ғана типтік ғимаратта орналасқан), 264 кітапхана, 165 киноқондырғы, сондай-ақ кәсіподақтарға қарасты 55 кітапхана, 146 киноқондырғы жұмыс істеген [3]. Көркемөнерпаздар үйірмелері саны 736-ға жеткен. Осы кезеңде облыстағы 499 елді мекеннің 147-де кітапхана болмаған, ал 192 елді мекенде киноқондырғылар болмады. Сонымен қатар мәдени-ағарту жұмыстарын жүргізуде жоғарғы білімді маман кадрлар жетіспей жатты. 50-ші жылдардың аяғына дейін республикада мәдени-ағарту жұмыстарын жүргізетін жоғарғы білімді кәсіби мамандар дайындалмаған еді. Бұл саланың мамандары арнаулы орта оқу орнында немесе қысқа мерзімді курстарды бітіргендер болды. Осы жағдайларға қарамастан облыста мәдениет ошақтарының, қалалар мен аудан орталықтарында, ауылдық елді мекендердегі кітапханалардың, мәдениет үйлерінің саны өсіп отырды. Бұл кезеңде әрбір мекемеде, оқу орындарында колхоздар мен совхоздарда клубтар, кітапханалар, қызыл бұрыштар болуына ерекше мән беріліп отырды. Еңбекші халыққа қызмет көрсету сапасын арттыру үшін облыстық, қалалық, аудандық кітапханалар жанынан жылжымалы кітапханалар ұйымдастырылды. Ал шалғайдағы мал жайылымдарындағы шопандар қауымы үшін қызыл отаулар және автоклубтар жұмыс істеді. Бұл кезеңде мектеп бітірген көпшілік жастардың ауыл шаруашылығында жұмыс істеуге баруына байланысты малшылардың кітапқа сұранысы арта түскен еді. Автоклубтар кітапхана жұмысын жүргізумен қатар кітап сатумен де айналысып отырды және автоклубтар құрамында көркемөнерпаздар бригадалары жұмыс жасады. 1958 жылдың 1шілде-1тамыз аралығында кітап сату айлығы өткізіліп, Шымкент қаласының мекемелерінде 368.000 сомға кітап сатылған. Сол кезеңнің мәліметтеріне сүйенсек, мәдени- ағарту жұмыстарын жүргізуге тиісті маман кадрлардың тапшылығы т.б. шешілуі тиіс мәселелер билік басындағыларға белгілі болса да, әкімшіл-әміршіл жүйе бұл мәселені шешуді әрдайым кейінге қалдырып отырды. 
 Сонымен қатар партия шешімдеріне сәйкес, облыс көлеміндегі атеистік тәрбие жұмыстары бұқара халық арасында қызу жүргізіліп жатты. Сол кездегі деректер бойынша облыстағы діни қоғамдар саны белгілі мөлшерде көбейіп отырған. Билік тарапынан дінге қарсы насихатты күшейту, еңбекшілер арасындағы атеистік тәрбие жұмысын жақсарту қажеттілігіне көбірек назар аударылды. 1960 жылға қарай облыс көлеміндегі Арыс, Ленгір, Шәуілдір, Пахтаарал, Киров аудандарында 27 тіркелмеген діни қауымдастықтың 14-і жабылған. Сондай-ақ жергілікті халық зиярат жасайтын 14 орынды жабуға нұсқау берілген. Осы жылы 317 рет атеистік насихат әңгімелері жүргізілді. Бұл үгіт-насихат көбінесе қызыл отаулар мен қызыл бұрыштар арқылы жүргізіліп, тыңдаушылар қатары 37 мың адамды құраған. Алайда бұл тосқауылдар халық еркіне кедергі келтіре алмады, ал діни қауымдастықтар құру мен діни жоралғылар жасау бұрынғыдан да көбейе түскен [4] .  
Оңтүстік Қазақстан облысында ХХ ғасырдың 50- ші жылдарында халық ағарту саласында елеулі ілгері басушылық байқалып, мектептердің материалдық базасы нығайды. Оқушыларды еңбекке даярлауды жақсарту мақсатында 1954-1955 оқу жылынан бастап бастауыш сыныптарда қол еңбегі, 5-7 сыныптарда оқу шеберханалары мен мектептер жанындағы тәжірибе учаскелерінде тәжірибелік сабақтар жүргізу енгізіліп, жоғары сыныптарда машина тану және электротехника негіздері оқытыла бастаған еді. 1955 жылы облыста 495 бастауыш, 311 жеті жылдық, 98 орта мектеп болып оларда 145.275 бала оқыған. Ал сол кездегі облыс көлеміндегі мектептерге қажетті кадр даярлауда бұрын екі жылдық мұғалімдер институты болып, 1954 жылы педагогикалық институтқа айналған Шымкент қаласындағы оқу орнының маңызы өте ерекше болған [5]. Сол кезден бастау алған педагогикалық институт республикаға, одаққа танымал талай ғалымдарды ұядан ұшырды. Студенттерге мамандықтың қыр-сырын жетік меңгерген ең тәжірибелі де білікті ұстаздар жетекшілік етіп, бұл үрдіс қазір де жалғасын табуда. 
 Осы кезеңде бірқатар орта  мектептерде эксперимент ретінде өнеркәсіп және ауыл шаруашылығы саласының негіздері оқытыла бастады. 50- ші жылдардың екінші жартысында мектеп оқушыларын еңбекке баулу ісіне басымдық берілді. КОКП ХХ съезінен соң және «Мектептің өмірмен байланысын нығайту және КСРО- да халық ағарту жүйесін одан әрі дамыту туралы заң» (1958ж) қабылданғаннан кейін оқушыларды өнімді еңбекке қамту ісі облыс көлемінде жолға қойылды. Сол кездегі партия шешімдеріне сәйкес оқу жоспарларына еңбек сабақтары, үйрену- тәжірибе орталықтарында тәжірибелік сабақтар, ауыл шаруашылығы жөнінде практикумдер енгізілді. Облыстың көптеген мектептерінде оқушылардың өндірістік бригадалары және ауыл шаруашылығы саласы үшін комсомол- жастар лагерлері пайда болды. Ал жоғары оқу орындарына негізінен өндірісте істеген еңбек өтілі бар жастар қабылданып отырды. Өндірістен қол үзбей оқитын кешкі және сырттай оқу ісі кең көлемде жүргізілді. Осындай іс- шараларға қарамастан білім беру жүйесіндегі кемшіліктер сақталып қалды. Жоғары оқу орындары мен техникумдардың орта мектеп бітірген түлектердің барлығын қабылдауға мүмкіндігі болмады.
 1963 жылы Шымкент облысында тіркелген діни қоғамдастықтар саны 13-ке жетіп, олардың ішінде 6 мұсылмандық, 5 православиялық (2-і Шымкент қаласында), евангелия христиан баптистерінің 2 қоғамдастығы болды. Ал тіркелмеген діни қауымдастықтар саны 76-ға жеткен еді. Олардың арасында 49 мұсылмандық бағыттағы, 9 евангелистік христиан баптистерінің т.б. діни қауымдастық өкілдерінің топтары болды. Облыс көлеміндегі мұсылмандар қауымы тарапынан діни жоралғыларды өткізу тұрақты жүргізіліп, 1964 жылы Түркістан қаласында өткен айт намазына 3500 адам қатысқан. 
 Ал Шымкент қаласында 1963 жылы құрбан айт мейрамы кезінде намазға келгендер саны төмендегідей болды:
4-кесте
	Жылдар
	Ер адамдар
	Әйелдер
	Жастар
	Барлығы

	1960
	2948
	7
	45
	3000

	1961
	2649
	9
	42
	2700

	1962
	2059
	20
	50
	2120

	1963
	3150
	50
	800
	4000


(Оңтүстік Қазақстан облыстық мемлекеттік мұрағаты деректері негізінде)
 Олардың арасында 150 әйел болса, 500-і жастар еді [6].ХХ ғасырдың 60-шы жылдары облыста жоғары білім беру, арнаулы орта білім беру ісі жақсара түсті. 1943 жылы ашылған Шымкент құрылыс материалдары технологиялық институты 1958 жылы қазақ технологиялық институты болып қайта құрылды. Бұл жоғары оқу орны химия, жеңіл және тамақ өнеркәсібінің инженер-технологтарын, құрылыс инженерлерін дайындап шығарды. 
-1966 жылы Шымкенттегі Қазақ химия-технологиялық институтында 2200, 
-Шымкент педагогика институтында 1283, 
-Шымкент политехникалық техникумында 912, 
-Кооперативтік техникумда 518, 
-Музыкалық училищеде 320, 
-Шымкент медициналық училищесінде 1178, 
-Түркістан педагогикалық училищесінде 596, 
-Түркістан медициналық училищесінде 473 студенттер білім алған [7].
 Республика басшылығы алға қойған жоғары және арнаулы орта оқу орындарының жұмысын жақсартуға бағытталған шаралар жүзеге асырылып, оқу- өндірістік базаны тиімді пайдалану, білім беру сапасын ұдайы арттыру жұмыстары облыстағы кәсіби мамандарға деген сұранысты белгілі мөлшерде қанағаттандырды. 1965 жылға қарай облыс көлеміндегі кәсіби мамандар арасында 15462 адамның жоғары білімі болды. Оның ішінде 5842 әйел болды. Бұл кезеңде халыққа білім беру ісіне ерекше көңіл бөлініп, жоғары білімді педагогтар саны 7735 адамға жетті. Олардың арасында 3508 әйел жас ұрпаққа сапалы білім, саналы тәрбие беру ісіне ерен үлес қоса білді [8]. Осы кезеңнің үлкен зардабы республика мектептеріндегі орыс тілін оқыту ісіне үлкен мән берілуінде болды. Орыс тілін оқытуды жақсарту жөніндегі іс- шаралар жер- жерлерде үлкен белсенділікпен жүргізіліп жатты. Кеңестік идеология ықпалымен жастарды коммунистік рухта тәрбиелеу ісіне ерекше мән берілді және бұл бағыт ерекше басымдыққа ие болды. Мектептер құрылысы саласында жеті жылдық мектептерге басымдық беріліп, бұл мектептердің үлесі орта мектептерден басым болды. 
 Сондай- ақ денсаулық сақтау саласында 1213 жоғары білімді кәсіби дәрігерлер жұмыс істесе, олардың арасында 765 ақ халатты абзал әйелдер болды. Бұл кезеңде қала мен колхоз, совхоз ауруханаларында медициналық қызмет көрсету алға басып, медицина қызметінің мәдениеті артты. Алдыңғы қатарлы медицина ғылымының жетістіктері күнделікті тәжірибеге енгізіле бастады. Бұл шаралардың барлығы сол кездегі еңбекші бұқараның денсаулығын сақтап, одан әрі нығайтуға септігін тигізді. Соғыстан кейінгі он жыл көлемінде Оңтүстік Қазақстан облысында туберкулезге қарсы емдеу мекемелерінің саны көбейіп, емдеу-профилактикалық іс-шаралар көлемі ұлғайды. Облыс көлеміндегі туберкулезге қарсы емдеу мекемелерінің санын ұлғайту үшін, медициналық бірлестіктерде тубкабинеттер құрылды. Бұл кабинеттерге жалпы стационардан бірнеше орын берілген еді. Одан кейінгі уақытта жергілікті жағдайларды ескере отырып, тубкабинет пен тубпалаталар базасы негізінде туберкулезге қарсы диспансерлер құрыла бастады. Осындай тубдиспансерлер Ленгер, Кентау қалаларында, сондай-ақ Сарыағаш, Алғабас, Ленин аудандарында құрылды. 
 1955 жылдың 1 қаңтарына Оңтүстік Қазақстан облысының территориясында: 5 тубдиспансер, олардың 225 орынға арналған 4-і қалалық елді мекендерде, 25 орынға арналған 1-і ауылдық елді мекенде, 15 орынға арналған 4 тубкабинет қалалық елді мекендерде, 2-і ауылдық елді мекендерде; облыстық бюджеттен қаржыландырылатын 200 орынға арналған 2 санаторий Сайрам және Газалкент аймақтарына орналасты. Бұл мекемелер халық денсаулығын нығайту жұмыстарына үлкен үлес қосты.
 1965 жылға қарай облыс көлемінде 20777 адамның арнаулы орта білімі болса, олардың қатарында 10813 әйел болды. Денсаулық сақтау саласында арнаулы орта медициналық білімі бар 4842 маман болса, оның 4160- ы әйелдер еді. Ал педагогтар, кітапханашылар, мәдени-ағарту қызметкерлері арасында арнаулы орта білімді кадрлар 4044 адамға жетіп, олардың ішінде 3021 әйел болды. Яғни бұл кезеңде 1964 жылмен салыстырғанда жоғары білімді мамандар саны 1033 адамға көбейсе, орта арнаулы білімді кадрлар 870 адамға өскен. Бұл кезеңде сонымен қатар мамандарды қайта даярлау, біліктіліктерін арттыру мәселелеріне ерекше көңіл бөлінді .
 1965 жылға қарай халық шаруашылығында жұмыс істейтін кәсіби мамандар саны арта түсті. Өнеркәсіп- облыстағы халық шаруашылығының шешуші саласы болып табылды. Соғыстан кейінгі кезеңде республика бойынша индустрия ісі жоғары қарқынмен дамып, 1952 жылы Шымкент мақта- мата комбинаты, ал 1958 жылы Шымкент гидролиз зауыты пайдалануға беріліп, Шымкент қорғасын зауыты қайта құрылды. Құрылыс өндірісінің алыбы, жергілікті жердің шикізатына есептелген , цементтің әр түрлісін шығаратын Шымкент цемент зауыты алғашқы өнімін 1958 жылдың 30 желтоқсанында шығарды [9]. 1949 жылы құрылысшылар тау-кен өнеркәсібі орталықтарының бірі- Кентау поселкесінде алғашқы тұрғын үйлердің негізін қалады. Бесінші бесжылдық жылдарында бұл жерде тұрғын үйлер саны өсіп, кітапхана, үш клуб т.б. мәдениет ошақтары пайдалануға берілген еді. 1955 жылы бұл елді мекен Кентау қаласына айналды. 
 1965 жылы Мырғалымсай руднигінің кенші жұмысшылары шың тасты тік жару әдісі бойынша, 1237,6 м. жерді 31 күн ішінде өтіп шығып, әлемдік рекорд жасады. Ал бұл рекорд өз кезегінде еңбек өнімділігін 4 есе арттыруға мүмкіндік беріп, өзіндік құнды 40%- ға кемітуге жол ашты. Сондай- ақ осы кезеңде Оңтүстік Қазақстан облысы сары фосфор мен қоспа тыңайтқыштар шығаратын аса ірі республикалық базаға айналды. 1966 жылы наурыз айында Шымкент фосфор зауыты алғашқы сары фосфор өнімін беріп, 5 жыл ішінде зауыттың өнім шығару көлемі 7,5 есе ұлғайды. Жалпы облыс аумағында пайдалы қазбалар қоры өте мол. Атап айтқанда қоңыр көмір, мәрмәр, түрлі құрылыс шикізаттары, темір кені, гипс, темір кендері барынша мол. Облыс территориясындағы Иірсу, Сусіңген кеніштерінен хром, титан, марганец, темір кендері өндіріледі. 
 Осы кезеңде облыс көлемінде өнеркәсіп саласында жоғары білімді кәсіби мамандар 325 адамға көбейсе, орта арнаулы білімді мамандар саны 578 адамға артты. Ал құрылыс саласында 207 жоғары білімді маман болса, 205 арнаулы орта білімді мамандар қызмет атқарды [10]. Ал орман шаруашылығы, темір жол, геология, транспорт салалары бойынша кәсіби жоғары білімді мамандар саны кеміген. Қажетті мамандар санының өсуі халық шаруашылығының өркендеуіне септігін тигізіп, қол жеткен табыстар молайды. Әрине, бұл кезеңде республика бойынша өнеркәсіп саласында өңдеуші өнеркәсіп пен өндіруші өнеркәсіп арасында алшақтықтың басым болуы, еліміздің өнеркәсібінің шикізат саласымен шектелгенін дәлелдеп тұрған еді. Осындай келеңсіздіктерге қарамастан,  8-ші бесжылдықта (1965-1970 ж.ж.) облыс территориясында өндірістің жалпы көлемі 158 %-ға өскен [11]. Ал 1967 жылы 12 тамызда Шымкент облысы халық шаруашылығын дамытудағы және мәдени құрылыстағы облыс еңбекшілерінің жетістіктері үшін КСРО Жоғарғы Кеңесі Президиумының жарлығымен Ленин орденімен наградталды. Бұл жоғары атақ сонымен қатар облыс еңбекшілеріне жаңа өнеркәсіп орындарын жедел іске қосу және бұрынғыларын қайта жабдықтау жөнінде үлкен міндеттемелер жүктеген еді. Осы кезеңде республика құрылыс индустриясының ірі алыптары Шымкент, Састөбе цемент зауыттары т.б.өнеркәсіп орындары облыс экономикасын дамытуға үлкен үлес қосты. 
 Бұл кезеңде Кеңес органдарын дамыту мен нығайту басты мәселеге айналды. Сонымен қатар еңбекшілердің әлеуметтік-тұрмыстық жағдайын жақсарту жолында кәсіподақ комитеттері біршама тірлік атқарды. Алайда сол кезеңнің ерекшеліктеріне байланысты, ХХ-шы ғасырдың 50-ші жылдарында жүргізілген реформалар тиімді нәтижеге қол жеткізе алмаған еді. Басқарушы ұйымдар тарапынан өнеркәсіп құрылысы еңбеккерлеріне арналған әлеуметтік базаларды қалыптастыруға және экономикалық жағдайды көтеруге бағытталған шаралар ойдағыдай жүзеге аспады. Қоғамдық санада еліміз капиталистік дамудың азапты жолына соқпай, социализмге өтіп нағыз халықтық социалистік демократия негізіндегі еңбекшілер өздері басқаратын жаңа мемлекетке айналды деген түсінік үстем болды. Сол кезеңде өнеркәсіп саласы мен ауыл шаруашылығы саласының дамуына, құрылыстың өркендеуіне байланысты материалдық өндіріс саласында жұмыс істейтін еңбекшілер саны арта түскен еді. 
 Облыс көлеміндегі егін шаруашылығы мен мал шаруашылығы салаларына ерекше көңіл бөлінді. Сонымен қатар бұл салалардың өз кемшіліктері де жетерлік еді. Ауыл шаруашылығында материалдық жағынан ынталы болу принциптері бұзылып, еңбекақының төменгі мөлшерде болуы әлеуметтік- экономикалық даму үрдістеріне едәуір зиянын келтірді. Колхозшылардың еңбек өнімділігінің төмендеуі арта түскен еді. Әкімшіл-әміршіл жүйенің ғылыми тұжырымдарға негізделмеген жоспарларының  жасалуы,  негізгі қордаланған мәселелердің ұйымдық қайта құруға негізделген субъективтік жолмен шешілуі жиілей түсті. 
 Облыстың ауыл шаруашылығы саласындағы мамандар саны 1961 жылы 3472 адамды құрап, олардың арасында: 
-861 агроном 
-808 мал дәрігері 
-463 инженер-техник және механизаторлар 
-53 су шаруашылығы саласының мамандары болды [12]. Осы кезеңде колхоздардың негізсіз ірілендірілуі нәтижесінде көптеген шаруашылықта еңбек өнімділігінің төмендеуі орын алды.  
  Жалпы республика көлемінде алып қарайтын болсақ соғыстан кейінгі кезеңде ауыл шаруашылығы саласындағы жұмыспен қамтылған ауылдық елді мекен тұрғындарының саны арта түскен. Әлеуметтік-экономикалық салаларда біршама өзгерістер болып, халықтың әлеуметтік- кәсіби жіктелуі айқындала бастады. Облыс еңбекшілері сол күндердің тыныс-тіршілігіне шама-шарқының келгенінше, өнімді еңбектерімен үлестерін қосып отырды. 
  Қарт Қаратау мен Қызылқұм аумағы мал шаруашылығының орталығына, Мақтаарал, Сарыағаш, Түркістан, Арыс аймағы суармалы, егістікке қолайлы жерлерімен ерекшеленіп «ақ алтын» мақта дақылын өсірудің орталығына айналды. Сонау 1965 жылы Сырдария өзенінің арнасына салынып пайдалануға берілген Шардара су қоймасы арқылы 71,5 мың гектар егістік алқаптары суландырылып, облыс экономикасының алға шарықтауына сүбелі үлес қосты. Облыстың жанға жайлы климаты мен табиғат ерекшеліктері сонау замандардан егіншіліктің, мал шаруашылығының өрістеп дамуына өз септігін тигізіп отырған.   

